
JUZ VI 

 
148. Allah coa lok ucapan kidek ngen terus 

te’ang, kecuali tun-tun der aniayo. Allah 
maha temi’uk Maha namen. 

 
149. Ami udi kemten kebaik atau munyin atau 

maafkan suatu kesaleak (tun luyen) mako 
sesungguak ne Allah maha pemaaf Maha 
kuaso. 

 
150. Tun-tun kafia magea Allah ngen Rasul 

Ne, bermaksud membedakan antaro 
keimanan magea Allah ngen Rasul Ne 
ngen madeak: keme berimen magea 
sebagian dan keme kafia magea sebagian 
de luyen, serto bermasud mok dalen nak 
antaro de awei o (imen atau kafia). 

 

151. Tobo o ba tun-tun de kafia sebenea-benea 
ne, keme bi semdiyo utuk tun-tun de 
kafia o sikso de menghino. 

 
152. Tun-tun de berimen magea Allah ngen 

Rasul Ne ngen coa m’bedakan dikup tun 
nak antaro tobo o, sudo yo Allah bakea 
mlei ngen tobo o pahalo. Allah adeba 
Maha pengampun Maha penyayang. 

 
153. Ahli kiteb minoi magea Udi supayo udi 

temu’un kiteb magea tobo o kunei 
lenget, mako sesungguak ne tobo o bi 
minoi ngen Musa de lbiak lai kunei o. 
Tobo o madeak kenten ba Allah magea 
keme ngen nyato. Mako tobo o 
seni’mbar petir kerno kezaliman ne, tobo 
o sembeak anok sapai. Sesudo sapei 
magea tobo o bukti-bukti de nyato. Sudo 
keme maafkan kunei de awei o, sesudo 
keme mlei magea Musa keterangan de 
nyato. 

154. Bi naket keme minas ulau tobo o tebo 
Thursina utuk temimo janjai tobo o. 
Keme mriteak magea tobo o masuk ba 
gerbang o samo sujud, keme mriteak 
kulo tobo o jibeak ba udi mlangea tentang 
aturan bilai sabtu. Keme bi mok kunei 
tobo o janjai de kukuak. 

 
155. Mako keme (keme mnea ngen tobo o 

beberapo tindakan) kerno tobo o mlangea 
aturan o, kerno kafia tobo o magea 
keterangan-ketreangan Allah, tobo o 
munuak Nebai-nebai coa de alasan de 
bnea ngen madeak “atei keme bi tutup” 
sebenea ne Allah bi kemucai matei atei 
tobo o kerno kafia ne, kerno tobo o coa 
berimen kecuali sebagian didik. 

 
 
156. Kerno kafia tobo o ( magea Isa) ngen 

temuduak tobo o magea Maryam ngen 
dusta lai (zina) 

157. Keme mukum kulo kerno kecek tobo o, 
sesungguakne keme bi munuak Almasih 
Isa anok Maryam Rasul Allah. Padahal 
tobo o coa munuak ne coa kulo semalib 
ne, tapi de nunuak tobo o ade ba tun de 
senrupo ngen Isa. Sesungguak ne tobo o 
selisiak pendapet tentang munuak Isa. 
Selalu lem ragau-ragau tentang de nunuak 
o, tobo o bnea-bnea coa namen (api 
sebenea) de nunuak o, luyen kunei 
temotoa persangko bae, ijai tobo o coa 
yakin bi munuak ne. 

 
158. Tapi Allah sudo maket Isa moi hadirat ne, 

Allah maha perkaso Maha bijaksano. 

159. Coa gen dikup tun nak antaro ahli kiteb 
de coa berimen magea Isa ayok matei ne. 
Pado bilai kiamat Isa bakea ijai seksai tobo 
o. 

160. Kerno kezaliman tun-tun yahudi, keme 
haramkan bagai tobo o ucapan de baik-
baik de pernah halal, kerno tobo o cet 
menghalang tun luyen kunei dalen Allah 

 
161. Kerno tobo o mnea riba, padahal 

sungguak tobo o bi ten-geak, tobo o muk 
harto tun ngen ca’o coa seak. Keme 
semdiyo utuk tun-tun kafia nak antaro 
tobo o azab de pelgiak. 

 
162. Tapi tun-tun de ilemau ne nak antaro 

tobo o dan tun-tun berimen. Tobo o 
berimen magea al-Qur’an de tenu’un 
magea ko (Muhammad) ngen magea 
kiten de tenu’un ayok nu. Awei o kulo 
tobo o kemrejo sholat ngen kemluwea 
zakat, bermen magea Allah ngen bilai 
kiamat, ma-gea tobo o keme mlei pahalo 
de lai. 

163. Sesungguak ne keme mewahyukan magea 
ko (Muhammad) awei pe keme bi 
mewahyukan magea Nuh, ngen nebai-
nebai susudoh ne, keme sudoh 
mewahyukan kulo magea Ibrahim, Ismail, 
Ishak, Yakub,anok pau ne: Isa, Ayyub, 
yunus, Harun dan Sulaiman. Keme bi 
mlei kiteb zabur magea Daud. 

 

164. Ade beberapo Rasul de bi knisah keme 
magea ko ayok ne ade beberapo Rasul 
(luyen) de coa keme kisahkan ngen ko. 
Dan magea Musa, Allah berfirman 
langsung. 

 
165. Rasul-rasul o ade ba sebagai mbin berita 

gembira ngen mlei pringatan, supayo coa 
ade alasan bagai manusio utuk m’bantah 
Allah sesudoh rasul-rasul o nutus. Allah 
maha perkaso Maha bijaksano. 

166. Tapi Allah jijai seksai das (al-Qur’an) de 

tenu’un magea ko (Muhammad) si 
tenu’un ne ngen ilmau ne dan dau 
malaikat pun menyaksikan. Cukup ba 
Allah de jijai seksai. 

167. Sesungguak ne tun-tun de kafia de 
menghalang (tun luyen) kunei dalen Allah 
bnea-bnea sesat se uak-uak ne. 

 
 
168. Sesungguak ne tun-tun de kafia ngen 

mnea zalim, Allah coa bakea mapun tobo 
o coa kulo bakea temunjuk magea dalen 
de lu-us ne. 

 
169. Kecuali dalen tobo o moi nerako 

jahannam, tobo o btea nak lem ne 
selamo-lamo ne. Awei o mudeak bagai 
Allah. 

 
170. Hai manusio, sesungguak sungguak bi 

neko Rasul (Muhammad) magea udi ngen 
mbin kebenea kunei tuhan udi, mako 
berimen ba, do o lebiak baik bagai udi. 
Ami udi kafia (do o coa mrugai Allah 
didik pun) kerno sesungguak ne Allah 
tem’uan jano de nak lenget ngen jano de 
nak bumai. Allah Maha namen Maha 
bijaksano 

171. Hai ahli kiteb, jibeak ba udi mlipeu batas 
lem agamo udi, jibeak ba udi madeak 
Allah kecuali de bnea, sungguak Almasih 
Isa anok Maryam o adeba utusan Allah 
(de jenijai ngen) kaliamt-kalimat Ne. De 
snapei ne magea Maryam, jibaeak  ba udi 
madeak (tuhan o) telau, sudo ba (kunei 
kecek o) do o lebiak baik bagai udi. 
Sesungguak ne Allah Tuhan Yang Maha 
Esa, Maha Sucai kunei anggapan de ade 
anok. Jano de nak lenget ngen jano de 
nak bumai, cukupba Allah jijai pelindung. 

172. Al-Masih samo sekilai coa segan jijai 
hamba Allah, awei o kulo malaikat de 
paling paok magea Allah. Api de segan 
sembeak Si ngen ombong dirai mako 
Allah bakea kmopoa tobo o kute magea 
Si. 

173. Ade pun tun-tun de berimen ngen 
kemrejo kebaik, Allah bakea sempurno 
ngen pahalo ngen tema’beak bagian 
kurnia Ne. Sedang tun-tun de segan 
sembeak Allah ngen ombong dirai mako 
Allah bakea mazab tobo o ngen azab de 
pelgiak. Tobo o coa dapet pelindung 
ngen petulung seluyen Allah. 

174. Hai manusio sesungguak ne bi sapei 
magea udi bukti kebenea tuhan udi 
(Muhammad ngen Mukjizat ne) bi sudo 
kulo keme temu’un ko cayo te’ang (al-
Qur’an) 

 
175. Adepun Tun-tun de berimen magea Allah 

ngen pegong teguak magea agamo Ne, 
mako Allah bakea masukkan tobo o 
milem Rahmat ngen kurnia Ne (sergo) 
ngen temunjuk dalen de lu-us magea si. 

176. Tobo o minoi fatwa magea ko (masalah 
kalalah) kadeak ba Allah mlei fatwa 
magea ko masalah kalalah adeba ami tun 
matei ngen coa ade anok tapi ade saudaro 
slawei , mako bagian ne (saudaro slawei o 
)seperdwai kunei harto de teningea ne, 
saudaro ne de smanei mewaris (seluruh 
harto saudaro slawei) ami si coa ade 
anok. Tapi ami saudaro slawei o tun dwai 
mako bagian kadwai ne dwai pertelau 
kunei harto de teningea. Ami tobo o (ahli 
waris o) saudaro-saudaro smanei ngen 
slawei, mako bagian do saudaro smanei 
samo ngen dwai bagian slawei. Allah 
tem’ang (ukum yo) magea udi supayo udi 
coa sesat, Allah Maha namen kute-kute 
ne. 

           

                 

              

                 

               

                

              

 

                      

         

 

                 

                      

                  

                   

                        

                       

                      

                   

              

 


